
Mir dangge:

dr Susy fir die fyne Pointe,

em Larvemacher    fir d Larve 
und fir die scheene Zaichnige,

dr Schnyydere Monique Düscher

und dr Anita fir sLayout. 

Drugg:

2

Fasnacht an mym Rhy

Und mir sinn derby

Joor fir Joor am Waagebau

Zeedel, Goschdyym sinn e Schau

Basler Fasnacht und mir sinn derby

Basler Fasnacht und mir sinn derby

zBasel an myym Rhy

jo deert mecht i syy

dPharma goht nach Amerika

uns blyybe no Generika

zBasel, zBasel, zBasel an myym Ryy

zBasel, zBasel,  

i mecht halt glyych doo syy

Wottsch e bsundre Raiz

Goosch z Oobe in e Baiz

Mir intrigiere queer dur dStadt

E mängge Bebbi findets glatt

Schineblooser jo das mecht i syy

Schineblooser jo das mecht i syy

Die neijscht Idee – sisch biirewaich

wär iberlegt sich denn au son e Saich?

dDrämmli wurde us dr Stadt verbannt

mir finde das scho allerhand

machet doch au grad d Lääde zue

denn gänn die Griene ändlig Rueh.

Sii duet schutte, äär duet danze

ääs fliegt laider uff e Ranze

me waiss nimm gnau, ob Frau, ob Maa

au e «ääs» soll syy Bezeichnig haa

doch ob Queer, ob Frau oder doch e Maa

das gsehsch speeter im Skelett denn aa.

DNotfallstazioon plazzt us de Neet

mir saage das jezz ganz diskreet

dPaziänte hueschte und dien schnudere

si gorbse und si pfludere

ärnschthaft grangg isch deert  

fascht kaine

ihr wisset sicher, was mr maine.

zBasel duet die kantonal Verwaltig

jeerlig waggse und zwar gwaltig.

Will me numme no delegiere duet

Kaim me sSchaffe ligt im Bluet

mien ständig neiji Stelle aane ...

Saaget uns – wo fiehrt das aane?

Wenn ebber Granggi pflääge duet

bruuchts Empathyy, mänggmool au Muet

es bruucht Geduld und au vyyl Kraft

damit me alles zämme schafft

jezz muess me das  

numme no eschtimiere

und entsprächend honoriere ...

sUSB kauft sClaraspittel

samt Bääsestiil und wysse Kittel

scho glyy wird dr Neubau ad acta gleggt

Abdailige wärde zämmegleggt

ob guet, ob schlächt – mir wärdes gsee

aber sBasler Cläärli isch niene mee.


